
Oxu bacarığı insanın idrak fəaliyyətinin inkişaf səviyyəsinin göstəricilərindəndir . Məhz oxu vasitəsilə insan həyatı dərk edir. Ana dili fənn kurikulumunda I sinifdə oxu ilə bağlı “2.2.5. Kiçikhəcmli mətnləri müəyyən olunmuş tələblərə uyğun sürətli, düzgün, şüurlu, ifadəli  oxuyur.”  məzmun standartının ibtidai təhsil mərhələsinin bütün siniflərində verilməsi də məhz bu vəzifənin reallaşdırılması ilə bağlıdır.  Məzmun standartları məlum olduğu kimi, bilik və fəaliyyətdən ibarətdir. İlk baxışda sadə görünən bu standartda bir neçə fəaliyyət dayanır. Məzmun standartlarını reallaşdırarkən onu təlim məqsədinə çevirməzdən əvvəl həmin standartdakı fikrin mahiyyətini anlamaq lazımdır. 

Düzgün oxu - rəvan oxudur ki, bu zaman sözün mənası təhrif edilməməlidir. 

Şagirdlər oxu zamanı hərflərin, hecaların,  sözlərin  buraxılması və ya yerdəyişməsinə yol verir. Bunu yaradan səbəblər: 

1. gözlə mənimsəmənin  mükəmməl olmaması; 

2. nəfəscatışmazlığı;

3. orfoepiya normalarını bilməməsi; 

4. sözün leksik mənasını bilməməsi;

5. sözü “təxmini”, şəxsi gümanına görə oxuma . 

Düzgün oxunu məqsədə gətirən müəllim bu deyilənləri, eləcə də nitq texnikasının tələblərini (səslərin tələffüzü, vurğu və s.) nəzərə almalıdır.

Sürətli oxu - oxuduğunu anlamaq şərtilə cəld oxumaqdır. Bu sürət müəyyən vaxt ərzində oxunmuş sözlərin sayı ilə ölçülür. (məs. 1 dəqiqədə 50 söz....)

Bildiyimiz kimi, səsli oxu ilə yanaşı, səssiz oxu da mövcuddur. Bu da sürətli oxuya xidmət edir. Maraqlıdır ki, zaman keçdikcə insanlar səssiz oxuya üstünlük verir. Səssiz oxunun özü də bir neçə mərhələdən keçir: pıçıltı ilə oxu,  daxilən (“ürəyində”) oxu. Əgər müəllim  əlifba təlimi dövründə  səslərin tələffüzü və sözlərin bütöv oxunması istiqamətində işi düzgün qurarsa, şagird sonrakı mərhələdə verilmiş  sürətli oxu bacarığına yiyələnmiş olar.  Onu da qeyd etmək lazımdır ki, oxu sürəti təhsildə müvəffəqiyyət qazanmanın əsas amillərindəndir. Odur ki, sinifdən-sinfə keçdikcə bu istiqamətdə sistemli, məqsədyönlü iş aparılmalıdır.

 
Mətn üzrə iş şagirdlərin sürətli oxu bacarığına müsbət təsir göstərir. Belə ki, şagirdlər həmin mətndən tapşırığa əsasən sözlər seçərkən, cümlələr üzrə yaradıcı iş apararkən mətni yenidən oxumalı olur.  Düzgün və sürətli oxu olmadan ifadəli oxuya nail olmaq mümkün deyil.

İfadəli oxu- ilk əvvəl sözün dəqiq və aydın tələffüzü, nitqin canlılığı və sadəliyi, əsərdəki ideyanın səs vasitəsilə oxucuya çatdırılmasıdır. Ifadəli oxuunun vasitələri: intonasiya, vurğu, fasilə, sürət, ahəng .

Göründüyü kimi, ifadəli oxu həm düzgün, həm də sürətli oxu vasitələrini özündə birləşdirir. Səsdə, intonasiyada emosional hisslərin - sevinc və kədər, nifrət və məhəbbət , ciddilik və zarafat, kinayə və rəğbət, eləcə də sadalama, ümumiləşdirmə və s. öz əksini tapması; mətnə uyğun – tez, ahəngdar, axıcı oxu sürətinin  seçilməsi; cümlədə ifadə olunan fikri müəyənləşdirmək məqsədilə səslə sözü və ya söz birləşməsini məntiqi vurğudan istifadə etməklə fərqləndirməsi şagirdin ifadəli oxu bacarığını göstərən meyarlardır. 

İfadəli oxu dərsinin aparılmasına nümunə:

Ana dili, I sinif,  L.Tolstoy “Cırcırama və qarışqa” . Müəllim şagirdlərə dərs prosesində oxu ilə bağlı bir neçə istiqamətdə tapşırıq verir.

1. Səssiz oxuyun.

2. Ucadan oxuyun.

3. Cümlə-cümlə oxuyun.

4. Oxu  zamanı səsin, intonasiyanın dəyişməsini tələb edən cümlələri müəyyən edin.
5. Qarışqanın təəccübünü, acı gülüşünü, cırcıramanın zarıltısını səslə ifadə edin. 

Rollar üzrə oxu. 3 nəfər lövhənin qarşısında dayanır. I şagird müəllifin, II şagird Qarışqanın , III şagird Cırcıramanın sözlərini oxuyur. Digər şagirdlər onları qiymətləndirir. Rollar dəyişir. Beləliklə, bütün sinif ifadəli oxuya cəlb olunur. Oxu zamanı əsərdə ifadə olunan fikrə, obrazlara görə, səs, intonasiya dəyişir ki, bu da ifadəli oxunun formalaşmasına xidmət edir. Oxu bilavasitə şifahi nitqlə bağlıdır. Şifahi nitqin köməyi ilə ifadəli oxu formalaşır. 

Şüurlu oxu - oxu zamanı müəllifin niyyətini başa düşmək, bu niyyəti ifadə edən bədii təsvir vasitələrini müəyyənləşdirmək, oxunmuş əsərə şəxsi münasibətini  dərk etməkdir. 

I sinif şagirdlərində oxu bacarığı o zaman yaranır ki, o, hərflərə nəzər yetirəndə hərflərin birləşməsindən əmələ gələn sözü görür və onu tələffüz edir . Burada təkcə görmə deyil, eyni zamanda, yaddaş və zehin də rol oynayır. Belə ki, sözləri oxuyanda təkcə hərfləri bir-birinin ardınca düzməklə kifayətlənmir, bir neçə hərfdən sonra artıq bütöv sözü tapır. Bu zaman oxunmuş sözlə əlaqədar məzmunu dərk edir, anlayır, daha sonra  oxuduğunu dəyərləndirir. Göründüyü kimi , oxu bacarığı  bir sistemdir .

 I sinfin Ana dili fənn kurikulumunda Oxu məzmun xəttinin  Oxuyub-anlama  hissəsindəki alt standartların düzülüşü  demək olar ki, bu sistemə uyğun gəlir.

	 I sinifdə oxu prosesində sistemlilik
	Məzmun  standartları

	kiçikyaşlı şagird hərflər sistemini mənimsəyir;
	2.2.1. Nitq səslərini heca daxilində və ayrıca  tələffüz edir

	hərflərdən söz düzəltməklə oxu prosesi yaranır
	2.2.2. Səsləri hecalarda  birləşdirir 

və oxuyur 

2.2.3. Sözləri hecalarla oxuyur.

2.2.4. Sözləri bütöv oxuyur 

	oxuduğu sözun arxasında dayanan fikri  anlamağa çalışır;  

hadisələrin baş vermə səbəbini və son nəticəni öyrənir;
	2.2.5.Kiçikhəcmli mətnləri müəyyən olunmuş tələblərə uyğun sürətli, düzgün, şüurlu, ifadəli oxuyur. 

2.2.8.Mətndəki əsas fikri müəyyənləşdirir və sadə formada ifadə edir.


Dərsləri dinləyərkən məlum oldu ki, müəllimlərin əksəriyyəti məzmun standartlarını məqsədə çevirərkən standartları olduğu kimi yazır. Qiymətləndirmə meyarları da təlim məqsədi əsasında müəyyənləşdirildiyindən müəllimlər oxu ilə bağlı standartları hər bala uyğun ( beş bal nəzərdə tutulur)   xırdalamaqda (hissələrə bölməkdə) çətinlik çəkir. Məhz müəllim oxu ilə bağlı qiymətləndirmə meyarlarını müəyyənləşdirərkən bu parametrləri nəzərə almalıdır.

Məsələn: I sinifdə “2.2.5.Kiçikhəcmli mətnləri müəyyən olunmuş tələblərə uyğun sürətli, düzgün, şüurlu, ifadəli oxuyur.” standartını reallaşdırarkən təlim məqsədi kimi yazır: 

1. mətni sürətli oxuyur;

2. mətni düzgün oxuyur;

3. mətni ifadəli oxuyur;

4.  mətni şüurlu  oxuyur.

 Qiymətləndirmə meyarına çevirəndə, (nəzərə alınmalıdır ki, şagird I sinfin sonunda minimum  25 söz oxumalıdır) “sürətli oxuyur” ifadəsi 5 bala görə  hissələrə necə bölünməlidir? 

Nümunə: Sürətli  oxuyur: 

             1. 1-3 bal  müəyyən vaxt ərzində oxunmuş sözlərin sayına görə cəld oxuma ;  

2. 4 bal oxuduğunu anlamaq şərti ilə oxunmuş sözlərin sayına görə cəld oxuma;  

3. 5 bal oxuduğunu anlamaq şərtinilə cəld oxuma.  

	№
	Meyarlar
	1
	2
	3
	4
	5

	1
	sürətli oxuyur
	5-9
	10-12
	15-18
	20-22
	25


Həmçinin oxu sürətini qiymətləndirərkən səssiz oxu bacarığını da nəzərə almaq olar. Yəni şagird 1 dəqiqədə neçə sözün  mənasını səssiz oxumaqla dərk edir.

Oxu bacarığını formalaşdırmaq üçün  şagirdlərin idrak fəaliyyətinin xüsusiyyətlərini nəzərə almaq lazımdır. 6-7 yaşlı  uşaqlarda məntiqi təfəkkür formalaşmadığından əyani təsvir, sonra əyani obrazlı xarakter və nəhayət mücərrəd məntiqi təfəkkür yaranır. Kiçikyaşlı məktəblilərin idrak fəaliyyətinin bu mərhələləri təlimin xarakterində öz izini qoyur. Belə oxu fəaliyyəti  öz növbəsində oxumazdan əvvəl, oxu prosesində və oxuyandan sonra mətn üzrə düşünməyi nəzərdə tutur. Oxu vərdişlərinə əsaslanan məhz belə “düşünərək oxu”maq şagirdin mədəni ənənə ilə (irslə) ünsiyyət, ədəbiyyat aləminə dalma, şəxsiyyətin inkişafı vasitəsinə çevrilir. 

Oxu ibtidai təhsil mərhələsinin əsas vəzifələrindən biri olmaqla bərabər, digər fənləri mənimsəmək, eləcə də informasiya bolluğu əsrində zəruri məlumatları əldə etmək, intellekt səviyyəni yüksəltmək üçün etibarlı vasitədir. 

 İbtidai sinif  müəllimi  fənlərin demək olar ki, hamısını özü tədris etdiyi üçün sözlərin düzgün deyilişini, tələffüzü, intonasiyanı, təkcə ana dili dərsində deyil, dıgər dərslərdə də müşahidə etməli, baş verən nöqsanların aradan qaldırılması istiqamətində iş aparmalıdır. (Xüsusilə bu “g”“ç” və “c” hərflərinin tələffüzüilə bağlıdır). Standartlarda “əzbər bilir” bacarığı nəzərdə tutulmayıb.

İnsanlar müxtəlif  bölgələrdə yaşadığı kimi, müxtəlif danışıq tərzinə malikdir. Məhz bu müxtəlifliyi vahid məcraya gətirmək müəllimin öhdəsinə düşür. Burada xüsusilə sözlərin tələffüzü üzrə iş aparılmalıdır. Bu iş əvvəldə deyildiyi kimi, təkcə ana dili dərsində deyil, bütün fənlərin tədrisində aparılmalıdır.

Oxu üzrə iş hər gün aparılmalıdır. Müəllim oxu zamanı baş verə biləcək səhvləri nəzərə almalı və onların aradan qaldırılması, eləcə də şagirdlərlə səssiz oxu  bacarığının formalaşması  istiqamətində iş aparmaıdır. Bu məqsədlə şagirdlərdə oxu vərdişlərinin təkmilləşdirilməsi ilə bağlı bir neçə oyun xarakterli  məşğələni müəllimlərin nəzərənə çatdırmağı lazım bildik.

Oxusu zəif olan şagirdləri bir qrupa yığır. Şən oyun xarakterli tapşırıqlar verilir: bu tapşırığı kim düzgün və uğurla yerinə yetirər? Yaxşı olar ki, belə tapşırıqlar  5-10 dəqiqə vaxt ayırmaqla hər gün  və ya iki gündən bir keçirilsin.

1. Müşahidələr göstərir ki,  sözlərin  sonu oxunmur, səhvlərə yol verilir. Bunun üçün sözün birinci hissəsi buraxılır, ikinci hussəsi oxunur. Belə oxu zamanı şagird başa düşür ki, sözün əvvəli kimi, sonu da əhəmiyyət kəsb edir. O da  müəyyən   rola malikdir. Bu da sözün təhrif olunmadan oxusuna müsbət təsir göstərir.

2. Sözün buraxılmış hissəsinin tapılması. Sözün bir hissəsi verilir. Digər hissənin  axtarışına başlanılır. Əvvəlcə bir hərf (armu □   ) , sonra  iki hərf (qoy□), daha sonra bir neçə hərf (qəhrə□) buraxılır. Belə tapşırıq şagirdlərin görmə yaddaşını möhkəmləndirir. 

3.Mətndən verilmiş sözlərin tapılması . Mətndən ən çox rast gəlinən bir –iki  söz seçilir və həmin sözləri tapmaq tapşırılır. Həmin sözlərin altından xətt də çəkə bilər. Bu tapşırıq  sözü bütöv şəkildə qavramağa , yadda saxlamağa xidmət edir.

